
глаголя в себе: „О святче божий, велия мне обещаваеши, еже венец 
царьствия небеснаго даровати ми; о жене же, и о сыне возвещавши ми, 
их же не имею у себе, поне ни браку приобъщихся, ни плода видех 
у себе". И тако скоро изыде со освящением чином и со множеством 
народа в стретение чюдотворнаго образа святаго Николы. Тогда князь 
узрев издалеча от образа лучу, аки свет блистающуся, и тек припаде, 
и любезно облобыза образ святаго, от радости испущая слезы многи. И 
тако любездно приим чюдотворный образ и внесе его с великою честию 
во град свой. Тогда многая и изрядная чюдеса от образа святаго. 
Тогда видев князь Феодор многая чюдеса бываемая, посла весть ко отцу 
своему великому князю Юрью Инъгоревичю Резанъскому, поведая ему 
приход ис Херсоня чюдотворнаго образа. Князь же Юрьи, слышав о при
шествии чюдотворнаго образа святаго Николы, и о сем радостен быв, 
благодаряше бога и угодника его святаго Николу, яко посети бог людей 
своих и не забы дела руку своею. И въскоре поиде князь Юрьи к сыну 
своему Феодору, и взем с собою епископа Ефросима святогорца. Егда 
же прииде во область сына своего и видев от образа святаго дивная и 
изрядная чюдеса. Тогда въскоре созда храм во имя великаго чюдотворца 
Николы, и всякими добротами украсив, и освятив ю епископ, и праздно-
ваша праздник светло, отиде во свой град. Не по мнозех же летех князь 
Феодор Юрьевичь, сочетася законому браку, поят себе супругу от цар-
скаго рода именем Евъпраксею, и посем зачаста и родиста сына, и име-
новаста имя ему Иоанн. И тако събысться проречение святаго Николы, 
яже глагола ему о жене и о сыне его, ему же слава во веки веков, 
аминь. 

Ведамо же буди чесо ради зовется Никола Зараский. Ибо егда попу
щением божиим наиде безбожный царь Батый на землю Рязанъскую, тогда 
убиен бысть великий князь Феодор Юрьевичь от безбожнаго царь Батыя 
на реце Воронеже. Слышавши же благоверная княгиня Евпраксея3 убиение 
благовернаго князя Феодора Юрьевича и абие поимъши сына своего 
Иоанна, и ринувъши себе с высоты храма святаго Николы на лице земли. 
И тако скончася и с сыном своим князем Иоанном, не хотяше бо пре-
дати себе в руце безбожнаго царя, но изволи тако скончати живот свой. 
И от сея вины завется Никола Зараский. И посем принесоша тело бла-
женнаго князя Феодора Юрьевича во град к церкви великаго чюдотворца 
Николая, и положишя ту въкупе телеса их честно, и поставиша над ними 
изображение креста, исъсекше от белаго камене. И тако честно творяху 
им летнюю память. Аминь. 

По принесении же чюдотворнаго образа святаго Николы ис Кор-
суня града бысть сице. В лето 6745, по принесении же во 12 лето, 
бысть попущением божиим беды мнози на землю Рязанъску, ибо за 
прегрешение казняше бог овогда гладом, иногда же трусом страш
ным и градом, иногда пожаром по местам и всякою междоусобною 

